
Len onkosr meet 
liki Kufwen Alukela, 
Jesus el som nu 
Bethany, acn sel
Lazarus, mwet se el
akmoulyauk liki misa. 
Na Mary el use sie sufa in 
ono na yohk molo, ma orekla ke
sak keng soko pangpang
nard, ac ukuiya nu ke nial Jesus, 
ac eela ke aunsifal. Foulin ono 
keng sac fohlela in lohm sac nufon. 



Na Judas Iscariot, sie sin mwet tuma lutlut singoul luo
lun Jesus, el som nu yurin mwet tol fulat tuh elan 
tukakunulak Jesus nu selos. 
Elos engan in lohng ma el fahk, 
ac wuleang in sang mani 
nu sel. Ouinge Judas el
mutawauk in suk pacl fal
in tukakunulak
Jesus nu selos.



Mwet tumal lutlut elos oru oana ke
Jesus el fahk nu selos, ac elos
akoela Kufwen Alukela. Ke elos
mongo, Jesus el eis bread se, sang 
kulo kac, na el kunsalik ac sang nu 
sin mwet tumal lutlut ac fahk, “Kowos
eis ac mongo; ma inge monuk.” Na el
eis sie cup, sang kulo kac, ac sang nu 
selos ac fahk, “Kowos nukewa
nim kac. Ma inge
srahk lun
wuleang su
ukuiyukla in eela
ma koluk lun
mwet puspis.”



“Simon, Simon! Lohngyu! Filfilla tari nu sel Satan elan 
srike kowos nukewa, oana ke sie mwet ima el srela
wheat uh liki kulun wheat uh. Tusruktu nga pre tari 
keim, Simon, tuh lulalfongi lom in tia wanginla. Ac ke
pacl se kom sifil foloko nu yuruk, kom fah 
akkeye mwet wiom inge.”



Na Peter el fahk, “Leum, nga akola in wi kom nu in 
kapir, ac in wi kom misa!” Ac Jesus el fahk, “Nga fahk
nu sum, Peter, won uh ac fah tia kahkla ofong nwe ke
na kom fahkla pacl tolu mu kom tia eteyu.”



Na Jesus ac mwet tumal
lutlut elos som nu in acn
se pangpang
Gethsemane, ac el fahk
nu selos, “Kowos muta
inge ac nga ac som nu 
meeto in pre.” El pre ac 
fahk, “Papa, Papa! Kom
ku in oru ma nukewa. Eisla
cup in keok se inge likiyu. 
Tusruktu, in tia ou lungse luk, 
a in ou lungse lom.”



Ouinge Judas el som nu in ima sac, ac pwen sie un 
mwet mweun lun acn Rome welul, oayapa kutu mwet
soan ke Tempul ma supweyukla sin mwet tol fulat
ac mwet Pharisee. Elos us mwe mweun, 
lam ac kahp welulos. Ac sie selos uni
sie sin mwet kulansap lun Mwet
Tol Fulat ac pakela lac sracl
layot. Ac Jesus el fahk, “Tui, 
nimet sifil oru!” El kahlye
sren mwet sac, ac akkeyalla.



Elos sruokilya Jesus ac kololla nu in lohm sin Mwet Tol 
Fulat; ac Peter el fahsr loes kutu nu tokolos. Oasr e se 
tayak infulwen inkul lun Mwet Tol Fulat, 
ac Peter el welulos
su tukeni muta
raunela e sac. 



Sie sin mwet kulansap
lun Mwet Tol Fulat, su
sou lun mwet se ma 
Peter el pakela insrac
ah, el kasla ac fahk, 
“Kom pa nga liye welul
Jesus in ima sac — pwaye?” 
Peter el sifilpa fahk, “Mo” — na
in pacl sacna, won se kahkla. 
Peter el tufokla liki acn sac, 
ac tung arulana upa.



U sac nufon tuyak ac pwanulla
Jesus nu yorol Pilate, Ac Pilate el
siyuk sel, “Ya kom pa tokosra lun
mwet Jew?” Ac el fahk, “Kom fahk
na.” Pilate el kena
aksukosokye Jesus, 
oru el sifilpa kusen siyuk
nu sin mwet uh kac, a elos
sifilpa wowoyak ac fahk, 
“Srupsrulak! Srupsrulak fin 

sakseng soko!”



Na Pilate el eisalang Jesus nu selos
elos in unilya fin sakseng. Ouinge elos
eisal Jesus, ac el illa ac sifacna us 
sakseng lal, som nu ke acn se 
pangpang “Sri In Ahlunsuf.” (In kas 
Hebrew pangpang “Golgotha.”) 



Elos srupsrulak we fin sakseng soko, 
ac elos srupusrak pac mwet luo saya, 
sie lac ac sie lac, ac Jesus infulwa. 



Kalmen faht uh wanginla, ac nuknuk lisringyen Acn
Mutal Na Mutal ke Tempul uh mihsalik infulwa, ip luo
lac. Jesus el wola ke sie pusra lulap ac fahk, “Papa! 
Nga asot ngunik nu inpoum!” 
El fahkla ma inge, 
na el misa.



Joseph mwet Arimathea, sie sin Un 
Mwet Pwapa Fulat su mwet uh 
akfulatye, su oayapa wi
tupan tuku lun Tokosrai
lun God, el pulaik ac 
utyak nu ye mutal
Pilate ac siyuk ke
monin Jesus. 

Na Joseph el
molela sie nuknuk

linen, ac ke el sruhkya
monin Jesus, el pwelah
ke nuknuk linen sac, ac 
filiya in sie kulyuk ma 
tufahlla in eot uh; na el
epusang sie eot lulap nu   
ke mutun kulyuk sac. 



In len tok ah, len Sabbath, un mwet
tol fulat ac mwet Pharisee elos
tukeni som osun nu sel
Pilate, ac fahk nu sel, 
“Governor, kut esam lah
ke mwet kikiap sac 
srakna moul ah, 
el tuh fahk mu, 
‘Nga ac fah sifil
akmoulyeyukyak
tukun len tolu.’”



Ouinge elos som ac siliya eot se ke
kulyuk uh in ku, ac elos
filiya kutu mwet in taran.



Tukun len Sabbath, ke kusrun len in 
Sunday, Mary Magdalene ac Mary 
se ngia eltal som in liye
kulyuk uh. In kitin pacl ah 
na kusrusr na upa se 
sikyak; na sie lipufan
lun Leum oatui
inkusrao me, 
epusla eot sac 

ac muta 
fac. 

Ac mwet soan ke
kulyuk uh elos

arulana sangeng ac 
rarrar, ac elos putati
oan infohk uh oana

mwet misa.



Na lipufan sac fahk nu sin mutan luo
ah, “Komtal tia enenu in sangeng. 
Nga etu lah komtal suk Jesus 
su anwuki fin sakseng
soko. El wangin inge. 
Akmoulyeyukyak el, 
oana el tuh fahk. 
Fahsru liye acn se 
ma el tuh oan

we uh.”



Ouinge eltal sulaklak som liki kulyuk uh. 
Eltal sangeng a eltal oayapa sessesla
ke engan, ac eltal kasrusr in 
sulkakin kas inge nu sin mwet
tumal lutlut. In kitin pacl ah na
Jesus el sonoltal ac fahk nu 
seltal, “Paing komtal.” Eltal
kalukyang nu yorol, sruokya

nial, ac alu nu sel. 



Oetok, na Jesus el sikyang nu sin mwet tumal lutlut
singoul sie ke elos mongo. El kaelos ke selulalfongi

lalos, ac ke upaiyen insialos in lulalfongelos su liyal tari 
tukun el moulyak. Tukun Leum Jesus el kaskas nu 

selos, utukyak el nu inkusrao ac muta
lapo layot sin God. 

Tuh God El lungse faclu ouinge: El 
ase Wen sefanna natul, tuh elos
nukewa su lulalfongi in el fah tia

misa, a elos fah eis
moul ma pahtpat. 



Rome 3:23 
mwet nukewa orekma koluk, ac elos nukewa tia sun lupan

wolana se ma God El akoo nu selos. 

Rome 6:23 
Tuh molin ma koluk pa misa; a mwe kite lun God pa moul

ma pahtpat yurin Christ Jesus Leum lasr.

Hebrew 9:27 
Oakiyuki tuh kais sie mwet in misa pacl se, na toko elos fah 

nununkeyuk sin God. 



Ephesus 2:8,9 
Tuh ke lungkulang lun God, kowos moliyukla ke lulalfongi. 

Tia ma kowos sifacna oru, a mwe kite sin God me. 
Ke sripen tia ma ke orekma lun mwet, na wangin

mwet in ku in konkin kac. 

Rome 10:9,10 
Kom fin fahkak lemtulauk lah Jesus el Leum, ac lulalfongi
ku lah God El akmoulyalak liki misa, kom ac fah moulla. 

Tuh ke lulalfongi lasr kut aksuwosyeyuk yurin God, 
ac kut eis moul ke sripen fahkak lasr. 



John 3:16,17 
Tuh God El lungse faclu ouinge: El ase Wen sefanna natul, 
tuh elos nukewa su lulalfongi in el fah tia misa, a elos fah 

eis moul ma pahtpat. Tuh God El tia supwama Wen natul in 
tuh nununku faclu, a tuh faclu in eis moul kacl. 

Sie John 5:11-13 
Pa inge ma loh lun God: God El ase nu sesr moul ma 
pahtpat, ac kut eis moul se inge sin Wen natul. Kutena

mwet su Wen el oasr yorol, oasr moul in el. Kutena mwet
su Wen nutin God el tia oasr yorol, wangin moul in el. 

Nga simis ma inge nu suwos, tuh kowos fah etu lah moul
ma pahtpat oasr yuruwos — aok, kowos su

lulalfongi ke inen Wen nutin God. 

